
                                                                რ  ე  კ  ო  მ  ე  ნ  დ  ა  ც  ი  ა 

 

 

 

შეკითხვის კომისიაში შემოსვლის თარიღი: 05.03.2020 

შეკითხვის რეგისტრაციის ნომერი: 010/20 

 

შეკითხვა: 

ადვოკატი კლიენტის, როგორც მოპასუხის ინტერესებს იცავდა პირველი ინსტანციის 

სასამართლოში სამოქალაქო საქმეზე. კერძოდ, დავის საგანი იყო ჩუქების ხელშეკრულების 

ბათილად ცნობა. ადვოკატმა საქმისწარმოების პერიოდში აღმოაჩინა, რომ საქმე 

გარკვეულწილად ეხება ყოფილი კლიენტის ინტერესებსაც. ამჟამინდელი საქმე არ 

უკავშირდებოდა ყოფილი კლიენტისათვის გაწეულ იურიდიულ მომსახურებას. შეუძლია თუ 

არა ადვოკატმა გააგრძელოს არსებული კლიენტის ინტერესების დაცვა?  

ანალიზი: 

ადვოკატ-კლიენტის ურთიერთობის შეწყვეტის შემდგომაც, ადვოკატი არ თავისუფლდება 

პროფესიული ვალდებულების დაცვისგან. ყოფილი კლიენტის მიმართ არსებობს პროფესიული 

საიდუმლოების გაუმჟღავნებლობის ვალდებულება, რომლის დაცვა ვადით არ არის 

შემოსაზღვრული.  

„ინფორმაცია, რომელიც ადვოკატისთვის ცნობილი გახდა მისი პროფესიული საქმიანობის 

განხორციელებისას, კონფიდენციალურია. ადვოკატი ვალდებულია დაიცვას 

კონფიდენციალური ინფორმაცია იმგვარად, რომ მესამე პირებს მასზე ხელი არ მიუწვდებოდეს. 

კონფიდენციალობის ვალდებულება ვრცელდება ნებისმიერ ინფორმაციაზე, რაც 

ადვოკატისთვის ცნობილი გახდა კლიენტისაგან ან იურიდიული რჩევის მიღების სხვა 

მსურველისაგან, რომელიც ადვოკატმა მიაწოდა კლიენტს ან ადვოკატმა სხვა წყაროდან გაიგო 

კლიენტთან ან მის საქმესთან დაკავშირებით.“ (ადვოკატთა პროფესიული ეთიკის კოდექსი, 

მუხლი 4.1.) 

საადვოკატო საქმიანობის განხორციელებისას, შესაძლებელია, არსებული საქმე ყოფილ კლიენტს 

შეეხოს, თუმცა ასეთ შემთხვევებში, მნიშვნელოვანია, კლიენტის საქმე დაკავშირებული არ იყოს 

ყოფილი კლიენტის იმ საქმესთან, რომელსაც აწარმოებდა ადვოკატი. ყოფილი და არსებული 

კლიენტის საქმეთა ურთიერთდაკავშირება საფრთხეს უქმნის ყოფილი კლიენტისგან მიღებულ 

კონფიდენციალურ ინფორმაციას. შესაბამისად, პროფესიული ვალდებულებაა ადვოკატმა 

თავიდან აიცილოს კლიენტთა ინტერესების საზიანოდ მოქმედება, მათ შორის  ყოფილი 

კლიენტის საქმის თაობაზე ინფორმაციის გამოყენებით. აღნიშნული შესაძლებელია დაშვებული 

იყოს საგამონაკლისო წესით, კლიენტისგან მიღებული თანხმობის შემთხვევაში. „ადვოკატს 

შეუძლია გაამჟღავნოს კონფიდენციალური ინფორმაცია: კლიენტის თანხმობის საფუძველზე“ 

(ადვოკატთა პროფესიული ეთიკის კოდექსი, მუხლი 4.4 (ა)). 

შესაბამისად, ადვოკატმა უნდა გაითვალისწინოს ისეთი ინტერესთა კონფლიქტის შემთხვევების 

არსებობაც, როდესაც ეს გამომდინარეობს ყოფილი კლიენტისგან მიღებული პროფესიული 

საიდუმლოების დაცვიდან. მოცემულ შემთხვევაში, ირკვევა, რომ მართალია, ადვოკატმა 

საქმისწარმოების მიმდინარეობისას აღმოაჩინა, რომ ყოფილ კლიენტსაც ეხებოდა აღნიშნული 

დავა, თუმცა ის არ უკავშირდებოდა მისთვის გაწეულ იურიდიულ მომსახურებას. იმ 

შემთხვევაში, თუ ადვოკატი წარმომადგენლობის რომელიმე ეტაპზე აღმოაჩენს, რომ არსებული 

კლიენტის საქმე უკავშირდება ყოფილი კლიენტისგან მიღებულ ინფორმაციას, ადვოკატმა უნდა 

შეაფასოს აღნიშნული საფრთხე და ასეთი სახის ინტერესთა დაპირისპირების შემთხვევაში 

შეწყვიტოს არსებული კლიენტის წარმომადგენლობა.  

დასკვნა: 

იმ შემთხვევაში, თუ კლიენტის არსებული საქმე დაკავშირებულია ყოფილი კლიენტის 

ინტერესებთან, თუმცა აღნიშნული საქმე და ყოფილი კლიენტისგან მიღებული 

კონფიდენციალური ინფორმაცია არ უკავშირდება მიმდინარე საქმეს, ადვოკატს პროფესიული 

ნორმები არ უზღუდავს ამგვარ წარმომადგენლობას. ადვოკატმა ყოველ კონკრეტულ 

შემთხვევაში უნდა განსაზღვროს ინტერესთა კონფლიქტის შემთხვევები, მათ შორის თუ ის 

უკავშირდება ყოფილი კლიენტისგან მიღებულ კონფიდენციალურ ინფორმაციას.  

 

რეკომენდაცია არ არის სავალდებულო ეთიკის კომისიის ან სასამართლოს მიერ რომელიმე 

დისციპლინური საქმის განხილვისას. თუმცა შესაძლებელია გამოყენებული იქნეს ერთ-ერთ 

წყაროდ ეთიკის კომისიის გადაწყვეტილებაში. 

 


